Oversendingsframlegg til formannskapet
I formannskapsmøtet den 10.03.2026 fekk vi i sak PS 17/26 ei oversikt over 32 høyringssaker. Ordføraren oppmoda til diskusjon om kva saker som bør løftast vidare til kommunestyret. Det kom fram at dei politikarane som ønskjer å løfte ei høyringssak til kommunestyret, sjølve skal utarbeide ei uttale.
I møtet peikte Hanne Notøy på at politikarar ikkje nødvendigvis har den faglege kompetansen som trengst for å gi faglege vurderingar i høyringssaker. Eg er heilt einig i dette. Det er naturleg at dei etatane som blir påverka av endringane, gir faglege vurderingar når ei høyringssak kan få store konsekvensar for oppgåvene dei utfører. Det er desse fagmiljøa som har best føresetnader for å vurdere både fordelar og ulemper ved foreslåtte endringar.
Kommunelova slår òg fast at administrasjonen har plikt til å utrede saker som skal leggjast fram for kommunestyret. Eg er klar over at administrasjonen ikkje har kapasitet til å gi uttale til alle høyringssaker, men meiner likevel at kommunen bør ha ein tydeleg praksis for å identifisere dei sakene der faglege vurderingar er særleg viktige.
På denne bakgrunn fremjar eg følgjande oversendingsframlegg:
Formannskapet ber administrasjonen utarbeide ein rutine for å identifisere og sile ut dei høyringssakene som er viktige for kommunen å gi uttale om, og der faglege vurderingar frå relevante etatar bør inngå i saksførebuinga.

